
কুৰ্ম্মাতৰ সৈন্য মৰে ভীষ্মৰ শৰত।

অসংখ্যাত সেনা নিৰন্তৰে হোৱে হত॥

সেহি বেলা কুৰ্ম্মৱলী ভীষ্মত বদতি।

আমাৰ বচন শুনিয়োক মহামতি॥

অকাৰণে সেনা মৰে সবে নিৰন্তৰে।

গুণি চোৱা হয় নয় গঙ্গাৰ কুমৰে॥

নুহিবা তোমাকে মাৰো তুমি মাৰা মোক।

সমুখে সমৰে পড়ি চলো স্বৰ্গলোক॥

আকে জানি সাৱধান হোৱা সমৰত।

শুনি আছো তোমাৰ বীৰত্ত্ব কথা যত॥

শিখি আছা মূৰ্ত্তিমন্ত অসংখ্যাত শৰ।

দেৱতাৰ অস্ত্ৰ মানে জানাহা বিস্তৰ॥

এহি বুলি কুৰ্ম্মৱলী হৰিষ মনত।

অগনিৰ অস্ত্ৰ পাট যুড়িলা গুণত॥

মন্ত্ৰ পঢ়ি প্ৰহাৰ কৰিলা নৃপবৰ।

চৌপাসে আবৰি চলে অগ্নি চমৎকাৰ॥

হেন দেখি গঙ্গাসুত মুনিষ প্ৰধান।

গুণত যুড়িলা আনি বৰুণৰ বাণ॥

মন্ত্ৰ পঢ়ি শৰ পাছে প্ৰহাৰ কৰিলা।

দশোদিশে ঢাকি সব শিলা বৰষিল॥

নিমাইল অগনি দশোদিশে সুপ্ৰসন্ন।

কিঞ্চিত হৰিষ মন ভৈল প্ৰজাগণ॥

দেখি ক্ৰোদ্ধ ভৈল কুৰ্ম্মৱলী নৰেশ্বৰ।

শীঘ্ৰ বেগে প্ৰহাৰিলা বাসৱৰ শৰ॥

ঘৰিষণ গৰজন ঘোষণ অপাৰ।

জল স্থল পৃথিবী সহিতে একাকাৰ॥

হেন দেখি গঙ্গাসুতে মহামন্ত্ৰ জপি।

হানিলা মাৰুত অস্ত্ৰ ধনুত আৰোপি॥

মহাবেগে শৰ পাটে খেদি লাগ পাই।

বাসবৰ অস্ত্ৰক নিলেক উড়ুৱাই॥

